
   IKUS-ENTZUNEZKOAK

Tolosako (Gipuzkoa) Tortura Sis-
tematika izan zen Euskal Herrian 
hardcore-punk eta grind-aren ai-

tzindaria. 1980ko hamarkadaren lehen 
erdialdean, punkaren garai apurtzai-
lenean, haiek apurtzailegoak, azkarra-
goak eta eroagoak ziren; hala, garaiko 
punk askok ere ez zituzten ulertu. Azka-
rregi abiaduran, eta denboran ere bai. 
Taldeak ibilbide laburra izan zuen, eta 
ia segidan kide batzuek Ruido de Rabia 
sortu zuten eta besteek Bukaera. Orain 
gutxi arte agertokietan ikusi ditugu bes-
telako proiektutan.

Taldearen lorpena oharkabean gelditu 
da, baina badu zale amorratu bat, David 
Von Rivers, urrea balio duena eta nonahi 
Tolosako taldearen garrantzia aldarri-

katzen diharduena: hala nola, Riversek 
berak idatzitako Zona Especial Noise en-
tziklopediako protagonista nagusiak bila-
katu zituen; eta 2013an Tortura-ren 1984 
eta 1985eko grabazioak kaleratu zituen 
Truco Espárrago zigiluaren bitartez.

Hain justu lan horiek aurkezteko, eta 
bidez batez, taldekideek berari egindako 
ahalegina eskertzeko, kontzertu bakarra 
egin zuten 2013an Tolosako San Esteban 
auzoan igande hutsal batean. Riversek 
hala nola zuzenekoa grabatu zuen, eta 
hara! Orain 13 urte pasatuta kalean dira 
horietako zortzi kantu EP honetan.

Soinua zertxobait hobetuta, disko 
honetan jasota daude Tortura-ren kan-
tutegi pieza ezagunenak itzulera pun-
tual horretan zuzenean grabatuak; eta 

opari bezala haiekin agertokira igotako 
RAS taldeak eskainitako lau kantu ere 
(Joxi-ren Belarminak taldeak ere parte 
hartu zuen zuzenekoan). Kasu honetan, 
Gipuzkoako muturreko hardcore esze-
nako beterano hauek San Estebanen 
eskainitako lau bertsio jaso dituzte: 
Coprofagia-ren Colores Javiren lagun-
tzarekin; Psychotic Noise-ren Fruco in 
the napalm; Ruido de Rabiaren Progra-
ma de Gobierno Shanti Iribarrekin; eta 
Terrorizer-en Dead shall rise. 

Emaitza? Batzuentzat soinu eta oihu 
anabasa, beste batzuentzat gozamena; 
eta horren guztiaren gainetik estilo ho-
rretan gurean aitzindaria izandako lagun 
talde umil bezain handiari merezitako 
beste aitortza txiki bat. 

Antzerkia gustatzen zait. Federi-
co García Lorcak behin esan zuen 
moduan, antzerkia da liburutik 

altxa eta pertsona bilakatzen den poe-
sia. Baina teatroak badauka problema 
bat gaur egungo bizimodu azeleratu eta 
azal-azaleko honetan: konpromiso mi-
nimo bat eskatzen diola ikusleari. Ordu 
eta leku jakin batean egon beharra; fun-
tzioak irauten duen bitartean gertatzen 
denari adi egotea; telefonoa itzaltzea; 
aktoreek taula gainean osagai gutxi ba-
tzuekin sortzen dituzten munduetan 
murgiltzea. Esperientzia sakonegia, 
dudarik gabe, txorakeria guztietara hi-
per-konektatuta eta benetan inporta 
dutenetatik geroz eta deskonektatuago 
gabiltzanontzat.

Batere eredugarria ez den bizi-estilo 
horren erruz, beraz, joan den astean ere 
ezin izan dut benetako antzezlanik ikusi. 
Eskerrak gure hedabideek suzedaneo bat 
gutxienez esku-eskura jarri diguten: PSE-
ren eta EAJren arteko ika-mika, alegia, 
zeina San Prudentzio egunean lehertu 
baitzen, goizean Aitor Esteban buruza-
gi jeltzaleak iradoki zuenean soziatekin 
kariñoso jartzen hasiak zirela EAEko Es-
tatutua berritzeko negoziazioetan.

Asuntu pribatu horiek jende guztia-
ri kontatzeagatik zapuztuta-edo –aber 
euskal erditarrek pentsatu behar duten 
PSEkoak titifreskera batzuk direla–, dena 
ukatzen hasi zen Anduezaren kuadrilla, 
baina gero berotu egin ziren nonbait; eta 
erlojuak 13:12 markatzen zuenean, aka-
bo, adimen artifizialez egindako meme 
bat zabaldu zuten sareetan, zeinean Ai-
tor Esteban agertzen zen igerileku batera 
salto egiten.

“Oztezko lotsadia!”, oihukatu zuten 
Sabin Etxetik hura ikusita. Moncloan 
zeukaten bilera ere bertan behera utzi 
zuten eta konturatzerako afruntua es-
tatu-mailako politika bilakatua zen. 
Sanchez saiatu zen bultzia perrokarrile-
tik ez ateratzen, baina jokaldia erdipur-
di atera zitzaion, handik gutxira PSEko 
idazkari nagusia agertu baitzen, talo ba-

ten tamainako ahoa jarrita, esanez, gu-
txi gorabehera, ez zela ezertaz damutzen. 
Jaurlaritzako bi partiduen arteko giroa 
tenk-tenk, beraz.

Hau guztia antzerki hutsa dela hasie-
ratik ulertuta, iruditzen zait interesga-
rriena zera dela: betiko testuari, jelzialis-
tek mila aldiz jokatu duten obra honi, zer 
modulazio berri eman zaion polemika 
honen bitartez. Oinarria ezaguna baita: 
hurrengo hauteskundeak gerturatu aha-
la, gozo-gozo zupatzen ari ziren adminis-
trazioaren errapea tarte batez askatu eta 
soziatak gauzak esaten hasten dira, nor-
malean koalizio-gobernuko Alfa alderdia 
gaizki samar uzten dutenak, publikoari 
gogorarazteko oraindik existitzen direla 
panazko jakaz jantzitako ametsak. Alfa 
alderdiak kontrakritikekin erantzuten 
du, pixka bat aitatxo, pixka bat Bizkar-
gin iskiluagaz ibilitako aitite. Edozein 
kasutan, trumoi nahasia instalatzen da 
maketoen eta boronoen artean. Eta azke-
nean iristen dira bozak, ateratzen dena 
ateratzen da, eta liskarrean inbertitutako 
indar guztiak elkarrenganako tentsio se-

xual bilakatzen dira, “desberdinen arteko 
paktuan” korritzen diren arte.

Nobedadea da antzezlanaren bertsio 
digitala ikusi dugula lehen aldiz. Eta ez 
da diferentzia txikia, kontuan izanda EAJ 
alderdi analogikoa dela: Athletic-en par-
tidua DAZNen ikusten ari denean irudia 
izoztuta geratzen bazaio, kapaz da teilatu-
ra igotzeko, ea antena mugituta konpon-
tzen duen. Beraz, alderdijarekin meme bi-
dez komunikatzeak jauzi semiotiko handi 
samarra eragin du euskal politikan.

Gainera, PSEk badauka inork aurrei-
kusi ez zuen arma bat, menperaezin bila-
katzen duena –absurdoa dirudien arren–, 
horrelako materialekin produzitu den 
polemika batean: Eneko Andueza bera. 
Izan ere, zure idazkari nagusia meme bat 
bada, hura barregarri uzteko idatzi daite-
keen edozein prompt motz geratuko da 
beti. Jeltzaleek I+G asko beharko dute 
betiko obraren bertsio berri honetan 
protagonismorik galdu nahi ez badute. 
Larrazabalgo zinaren holograma bat edo 
ekoizten ariko dira honezkero, goberna-
garritasunaren izenean. 

Antzerkia memearen garaian
  GORKA BEREZIARTUA MITXELENA Esperientzia onak partekatzen

"Eremuka ari-
tzeak behartu 
gaitu birplantea-
tzera zer irakatsi 
nahi dugun, nola, 
zertarako, eta 
hausnarketa hori 
guztia klasera 
eraman dugu"

Irungo Toki Alai institutuan izan gara,  
eremuka lan egitearen onurak ezagutu asmoz.

Hezkuntzako esperientzia positibo gehiago ditugu begiz jota  

